
Sommarju Eżekuttiv 

Valutazzjoni tal-impatt dwar il-prevenzjoni tad-disseminazzjoni ta’ kontenut terroristiku online 

A. Il-ħtieġa għall-azzjoni 

Għaliex? X’inhu l-problema li qiegħda tiġi indirizzata?  

 
Il-proliferazzjoni tal-kontenut terroristiku online għadu preokkupazzjoni soċjetali u politika qawwija u urġenti. 
Minkejja għadd ta’ miżuri mhux regolatorji, ċerti servizzi ospitanti online għadhom qegħdin jiġu użati għad-
disseminazzjoni tal-kontenut terroristiku. 
 

X’inhu mistenni li jinkiseb b’din l-inizjattiva?  

 
Din l-inizjattiva għandha l-għan li tinkiseb fiduċja akbar fl-ambjent online fis-Suq Uniku Diġitali billi tiġi limitata d-
disponibbiltà tal-kontenut terroristiku online, filwaqt li jiġi żgurat livell għoli ta’ sigurtà għaċ-ċittadini tal-UE. B’mod 
speċifiku, għandha l-għan li żżid l-effettività tal-miżuri għas-sejba u t-tneħħija tal-kontenut terroristku, filwaqt li 
tiżdied it-trasparenza u r-responsabbiltà tal-fornituri ospitanti tas-servizzi. Il-miżura għandha wkoll l-għan li ttejjeb 
il-ħila tal-awtoritajiet relevanti li jintervjenu kontra l-kontenut terroristiku online, u li jkun hemm salvagwardji kontra 
r-riskju ta’ tneħħija bi żball ta’ kontenut li jkun legali, u li toffri protezzjoni xierqa tad-drittijiet fundamentali.  
 

X’inhu l-valur miżjud ta’ azzjoni fil-livell tal-UE?  

 
Il-biċċa l-kbira tal-pjattaformi online joperaw b’mod internazzjonali u jippermettu l-aċċess għall-kontenut 
irrispettivament minn fejn ikunu jinsabu l-utenti jew il-fornituri tal-informazzjoni. L-Istati Membri lleġiżlaw fil-qasam 
tat-tneħħija tal-kontenut illegali online, iżda l-ħtieġa li tiġi żgurata s-sigurtà pubblika fil-livell nazzjonali jkollha tiġi 
bbilanċjata mal-libertà fundamentali tal-forniment tas-servizzi u l-libertà tal-istabbiliment taħt ir-regoli tas-suq 
uniku. 
 
Qiegħed jitfaċċa qafas imraqqa’ ta’ regoli nazzjonali, jew hemm ir-riskju li dan jinfirex, u dan ikun ta’ riskju kontra 
l-eżerċizzju effettiv tal-libertà ta’ stabbiliment u l-libertà li jiġu pprovduti servizzi fl-UE, filwaqt li dan jillimita wkoll l-
effettività tal-ġlieda kontra l-kontenut terroristiku online, peress li jkun iwassal għal żieda fil-kosti tal-konformità 
għan-negozji.  
 
L-azzjoni mill-Istati Membri waħedhom ma tistax b’mod effettiv tindirizza l-isfida tat-tnaqqis tad-disponibbiltà tal-
kontenut illegali online, meta titqies in-natura tas-servizzi partikolari, u l-frammentazzjoni li qiegħda sseħħ tas-
suq intern.  
 

B. Is-Soluzzjonijiet 

Liema opzjonijiet leġiżlattivi u mhux leġiżlattivi ta’ politika ġew ikkunsidrati? Teżisti opzjoni 
preferuta jew le? Għaliex?  
 
L-evalwazzjoni tal-impatt qieset tliet opzjonijiet, b’żieda mal-linja bażi, rifless ta’ loġika simili ta’ intervent bi gradi 
differenti ta’ intensità fejn tidħol l-effettività u l-impatt fuq id-drittijiet fundamentali. L-elementi li jiffurmaw l-
opzjonijiet jinkludu:  

Dispożizjzonijiet għall-armonizzazzjoni tal-proċeduri ta’ tneħħija tal-kontenut terroristiku, jew l-għeluq tal-
aċċess għalih, wara li tkun ħarġet ordni ta’ tneħħija minn awtorità nazzjonali. Sabiex ikunu jistgħu jitwettqu l-
proċeduri, l-armonizzazzjoni tinkludi wkoll definizzjoni komuni dwar x’ikun kontenut terroristiku online 
(huma kkunsidrati definizzjonijiet differenti fit-tliet opzjonijiet), kif ukoll ċarezza rigward ir-rimedju ġuridiku 
disponibbli għall-fornituri tas-servizz ospitanti u għall-fornituri tal-kontenut kontra l-ordnijiet ta’ tneħħija (l-istess fil-
każ tal-opzjonijiet kollha).  

Dispożizzjonijiet li jiżguraw proċessi u rrappurtar trasparenti lill-awtoritajiet u lill-Kummissjoni (simili fl-
opzjonijiet kollha), li jżidu r-responsabbiltà u l-fiduċja fil-proċess tal-moderazzjoni tal-kontenut, u jkunu ta’ sostenn 
għal dawk li jfasslu l-politika u għall-awtoritajiet nazzjonali fil-ġlieda kontra l-kontenut terroristiku, apparti li jkunu 
jippermetti lill-utenti li jifhmu aħjar kif il-fornituri tas-servizz ospitanti japplikaw il-politiki tagħhom ta’ ġestjoni tal-
kontenut. 



 

 

Il-kooperazzjoni fost l-awtoritajiet nazzjonali u l-Europol (b’intensitajiet differenti minn opzjoni għall-oħra) 
tkun isservi biex titjieb l-abbiltà tagħhom li jaġixxu b’mod kollettiv kontra l-kontenut terroristiku, tiġi evitata d-
duplikazzjoni, u tnaqqas il-kumplessità u l-ispejjeż għall-fornituri tas-servizz ospitanti fl-interazzjoni mal-
awtoritajiet nazzjonali meta joffru s-servizzi tagħhom fi Stat Membru mhux tagħhom.  

Barra minn dan, ikun hemm dispożizzjonijiet biex jiġi assigurat li, f’dawk il-każijiet fejn il-kumpaniji jkunu esposti 
għal kontenut terroristiku, il-fornituri tas-servizz ospitanti jistabbilixxu miżuri xierqa u proporzjonali sabiex 
ikunu jistgħu jsibu kontenut terroristiku b’mod proattiv (rekwiżiti differenti minn opzjoni għall-oħra).  

Salvagwardji (l-istess fil-każ tal-opzjonijiet kollha) u dispożizzjonijiet sabiex jiġi żgurat li l-miżuri meħuda biex 
jinstab u jitneħħa l-kontenut terroristiku ma jwasslux għat-tneħħija bi żball ta’ konenut legali u biex dawn ikunu 
kompatibbli mad-drittijiet fundamentali.  

Dispożizzjonijiet sabiex jiġi żgurat li l-miżuri jkunu infurzabbli (l-istess fil-każ tal-opzjonijiet kollha), inkluż l-
istabbiliment ta’ rappreżentanti legali għal kumpaniji mhux fl-UE, l-istabbiliment ta’ punti ta’ kuntatt u li jiġi żgurat 
li l-Istati Membri jkollhom stabbilit sett koerenti ta’ sanzjonijiet. 
 
Ir-rapport jippreżenta kombinazzjoni tal-miżuri li ġew evalwati bħala dawk l-aktar effettivi f’reazzjoni għall-
kontenut terroristiku online. Huwa jippreżenta wkoll evalwazzjoni tal-vantaġġi tal-elementi kostitwenti differenti 
fejn tidħol l-effettività. 
 
L-Evalwazzjoni tal-Impatt tikkonkludi li l-introduzzjoni ta’ miżuri bħal ma huma definizzjoni komprensiva ta’ 
x’jikkostitwixxi kontenut terroristiku, rekwiżiti għat-tneħħija ta’ kontenut li jkunu stabbiliti permezz ta’ ordnijiet ta’ 
tneħħija fi żmien siegħa, li jiġu evalwati riferimenti kemm mill-Europol kif ukoll mill-Istati Membri, kif ukoll rekwiżiti 
għall-fornituri tas-servizzi ospitanti esposti għall-kontenut terroristiku biex jieħdu miżuri proattivi għas-sejba ta’ 
kontenut terroristiku ġdid u għall-prevenzjoni tat-tqegħid mill-ġdid fuq l-internet ta’ materjal magħruf, kif ukoll 
ġabra qawwija ta’ salvagwardji kontra t-tneħħija bi żball ta’ kontenut legali u ta’ obbligi ta’ trasparenza jkunu aktar 
effettivi fil-kisba tal-objettivi ta’ politika.  

Min jappoġġja liema opzjoni?  
Il-fornituri tas-servizzi ospitanti ġeneralment jaqblu mal-opzjoni ta’ bażi, huma jsostnu li l-ewwel għandhom 
jitqiesu l-effetti sħaħ tal-isforzi mhux regolatorji. Fil-każ li kellu jiġi adottat strument legali, imbagħad huma 
jappoġġjaw intervent immirat rigward kwistjonijiet speċifiċi ta' valur pubbliku partikolari.  

L-Istati Membri jagħrfu l-ħtieġa ta’ miżuri ulterjuri ta’ appoġġ (jiġifieri aktar żvilupp tal-linja bażi) u jappoġġjaw 
intervent li jkun immirat lejn il-kontenut terroristiku. L-Istati Membri enfasizzaw b’mod partikolari in-neċessità li 
jkun hemm definizzjoni komuni ta’ x’inhu kontenut terroristiku, rekwiżiti għall-azzjoni wara li jkun hemm 
riferiment, miżuri proattivi kif ukoll trasparenza u miżuri li jiffaċilitaw il-possibbiltà li l-kontenut li jkun tneħħa jkun 
aċċessibbli għal skopijiet ta’ infurzar tal-liġi. Il-Kunsill Ewropew appella lill-Kummissjoni biex “tippreżenta 
proposta leġiżlattiva għat-titjib tas-sejba u t-tneħħija ta’ kontenut li jinċita l-mibgħeda u t-twettiq ta’ atti terroristiċi. 

Is-soċjetà ċivili li tirrappreżenta d-drittijiet diġitali, kif ukoll id-dinja akkademika, urew l-appoġġ tagħhom għall-
evoluzzjoni tal-linja bażi. Huma taw il-parir li għandu jkun hemm kawtela fejn jidħlu ċerti elementi inklużi fl-
opzjonijiet regolatorji, b’mod partikolari għar-rigward tal-miżuri proattivi u l-effetti fuq id-drittijiet fundamentali. Xi 
individwi kkondividew dawn il-preokkupazzjonijiet fit-tweġibiet tagħhom għall-konsultazzjoni pubblika; kampjun 
rappreżentattiv ta’ ċittadini li rrispondew Eurobarometer iddedikat għal din il-kwistjoni wrew li jappoġġjaw miżuri 
addizzjonali fil-livell tal-UE kontra l-kontenut illegali online. 

C. Il-Kosti u l-Benefiċċji tal-Opzjoni ppreferuta 

 

Din l-Evalwazzjoni tal-Impatt tfisser il-kosti u l-benefiċċji tal-miżuri inklużi taħt kull opzjoni. L-evalwazzjoni 

tikkonkludi li hija l-opzjoni 3 dik l-aktar effettiva. L-opzjoni ta’ politika tkun ta’ kontribut sinifikanti għall-kisba tal-

objettivi ta’ politika u twassal l-akbar benefiċċju b’rabta mal-iskala u l-firxa tal-problema. Filwaqt li t-tielet għażla 

mistennija li jkollha l-akbar impatt ekonomiku f’rabta mal-kosti u l-piż amministrattiv addizzjonali mistenni, tkun 

ukoll dik li tikseb l-akbar benefiċċji. 

D. Segwitu 

Meta se tiġi riveduta l-politika?  

 



 

 

Se jkun qiegħed jitfassal programm dettaljat tal-monitoraġġ tal-outputs, ir-riżultati u l-impatti tal-leġizlazzjoni 
sabiex l-evalwazzjoni tkun waħda infurmata. Il-monitoraġġ ikun ibbażat l-aktar fuq informazzjoni mill-Istati 
Membri li tinġabar mill-awtoritajiet kompetenti matul il-kors tad-dmirijiet tagħhom, ikkumplimentata minn 
rapporti ta’ trasparenza li jkunu disponibbli b’mod pubbliku. Data oħra, b’mod partikolari dwar miżuri proattivi, 
tiġi pprovduta mill-fornituri tas-servizzi ospitanti, bħala parti mill-obbligi tagħhom ta’ rappurtar. Dan il-
monitoraġġ, fl-opzjonijiet kollha, ikun ikkumplimentat b’riċerka għal fehim aħjar tal-firxa tal-kontenut illegali 
online, kif ukoll permezz tat-traċċar tal-evoluzzjoni teknoloġika li tikkonċerna għodod awtomatizzati għat-
tneħħija tal-kontenut illegali. 

 


